Թեմա 4. ՀՀՀՀՍ-ի բաժին 10 «Հաշվապահական հաշվառման քաղաքականություն, գնահատումներ և սխալներ»
1. 
Գործողության ոլորտը 
ՀՀՀՀՍ-ի 10-րդ՝ «Հաշվապահական հաշվառման քաղաքականություն, գնահատումներ և սխալներ» բաժինը պետք է կիրառվի հաշվապահական հաշվառման քաղաքականությունն ընտրելիս ու կիրառելիս, հաշվապահական հաշվառման քաղաքականության փոփոխու​թյուն​ները հաշվառելիս, ինչպես նաև հաշվապահական հաշվառման գնահատումների փոփոխություններն ու նախորդող հաշվետու ժամանակաշրջանների սխալների ուղղումը հաշ​վառելիս:

ՀՀՀՀՍ-ի 10-րդ բաժինը ներկայացնում է՝ 
ա)
հաշվապահական հաշ​վառման քաղաքականության ընտրության և փոփոխության վերա​բերյալ չափանիշները․ 
բ)
հաշվապահական հաշ​վառման քաղաքականության փոփոխությունների հաշ​վա​պահական մոտեցումներն ու բացահայտումները․ 
գ)
հաշվապահական հաշվառման գնահատումներում փոփոխությունների հաշ​վա​պահական մոտեցումներն ու բացահայտումները․ և 
դ)
սխալների ուղղման հաշ​վա​պահական մոտեցումները: 
ՀՀՀՀՍ-ի 10-րդ բաժինը նպատակ ունի բարձրացնել կազմակերպության ֆինան​սական հաշվետվությունների տեղին լինելը (ռելևանտությունը) և արժանահավատությունը, ինչպես նաև տարբեր ժամանա​կա​շրջանների ֆինանսական հաշվետվությունների և այլ կազմակեր​պու​թյունների ֆինանսական հաշվետվությունների հետ համադրե​լիությունը:

2. 
Հաշվապահական հաշվառման քաղաքականությունը 
Հաշվապահական հաշվառման քաղաքականություն․ 
Հաշվապահական հաշվառման քաղաքականությունը որոշակի սկզբունքներ, հիմունքներ, եղա​նակ​ներ, կանոն​ներ և արարողակարգեր են, որոնք կիրառվում են կազմակերպության կողմից ֆինանսական հաշվետվություններ պատրաստելու և ներկայացնելու նպատակով:

2.1
Հաշվապահական հաշվառման քաղաքականության ընտրումը և կիրառումը:
Հաշվապահական հաշվառման քաղաքականության ընտրումը և կիրառումը 
Եթե ՀՀՀՀՍ-ն (ՀՀՀՀՍ-ի որևէ կոնկրետ բաժին) կիրառվում է որևէ գործառնության, այլ դեպքի կամ իրադար​ձության նկատմամբ, ապա այդ հոդվածի նկատմամբ կիրառվող հաշվապահական հաշվառման քաղաքականությունը պետք է ընտրվի` կիրառելով ՀՀՀՀՍ-ն (ՀՀՀՀՍ-ի այդ կոնկրետ բաժինը):

Եթե ՀՀՀՀՍ-ն  (ՀՀՀՀՍ-ի որևէ կոնկրետ բաժին) չի անդրադառնում որևէ գործառնության, այլ դեպքի կամ իրադարձության, ապա կազմակերպության ղեկավարությունն իր դատողությունների հիման վրա ինքնուրույն պետք է մշակի հաշ​վապահական հաշվառման այնպիսի քաղաքա​կա​նություն, որ տեղեկա​տվությունը լինի`

1. տեղին` օգտագործողների կողմից տնտեսական որոշումներ կայացնելու կարիքների համար, և
2. արժանահավատ այն առումով, որ ֆինանսական հաշվետվությունները`
· ճշմարիտ ներկայացնեն կազմակերպության ֆինանսական վիճակը, ֆինանսական արդյունքները և դրամական միջոցների հոսքերը,
· արտացոլեն գործառնությունների, այլ դեպքերի և իրադարձությունների ոչ միայն իրավական ձևը, այլ դրանց տնտեսական բովանդակությունը,
· չեզոք են, այսինքն` կողմնակալությունից զերծ,
· հաշվենկատ են,
· ամբողջական են բոլոր էական դրսևորումներով: 
Վերը նշված դատողություններն անելիս, կազմակերպության ղեկա​վարու​թյունը կարող է նաև հաշվի առնել համանման և կապակցված հարցերին առնչվող Հանրային հատվածի հաշվապահական հաշվառման միջազգային ստանդարտների պահանջներն ու մոտեցումները:

2.2
 Հաշվապահական հաշվառման քաղաքականության կիրառման հետևողականությունը 

Կազմակերպությունը իր հաշվապահական հաշվառման քաղաքականությունը համանման գործառնությունների, այլ դեպքերի և իրադարձությունների նկատմամբ պետք է ընտրի և կիրառի հետևողական հիմունքով, եթե ՀՀՀՀՍ-ն (ՀՀՀՀՍ-ի որևէ բաժին) հատուկ չի պահանջում հոդվածների այնպիսի դասերի բաժանում, որոնց նկատմամբ կարող են կիրառվել հաշվապահական հաշվառման տարբեր քաղաքականություններ: 

Եթե ՀՀՀՀՍ-ն (ՀՀՀՀՍ-ի որևէ բաժին) պահանջում է հոդվածների նման դասերի բաժանում, ապա պետք է ընտրել հաշվապահական հաշվառման համապատասխան քաղաքականություն և հետևողական հիմունքով կիրառել այն` յուրաքանչյուր դասի նկատմամբ:

2.3
 Հաշվապահական հաշվառման քաղաքականության փոփոխություններ 

Կազմակերպությունը պետք է փոփոխի հաշվապահական հաշվառման քաղաքականությունը միայն այն դեպքում, եթե այդ փոփոխությունը` 
ա) 
պահանջվում է ՀՀՀՀՍ-ով (ՀՀՀՀՍ-ի որևէ բաժնով)․ կամ 
բ) 
հանգեցնում է ֆինանսական հաշվետվություններում կազմակերպության ֆինանսական վիճակի, գործունեության ֆինանսական արդյունքների կամ դրամական միջոցների հոսքերի վրա գործառնությունների (այլ դեպքերի և իրադարձությունների) ազդեցության վերաբերյալ առավել արժանահավատ և տեղին (ռելևանտ) տեղեկատվության ներկայացմանը: 

Գործառ​նու​թյունների, այլ դեպքերի և իրադարձությունների` հաշվապահական հաշվառման տեսանկյունից մեկնա​բան​ման փոփոխությունը, դրանց ճանաչման և չափման մոտեցումների փոփոխությունը դիտարկվում է որպես հաշվապահական հաշվառման քաղաքականության փոփոխություն: 
Հաշվապահական հաշվառման քաղաքականության փոփոխություններ չեն` 
ա)
հաշվապահական հաշվառման քաղաքականության ընդունումը այնպիսի գործառնություն​ների, այլ դեպքերի և իրադարձությունների համար, որոնք իրենց բովանդակությամբ տարբերվում են նախկինում կատարված գործառնություններից և տեղի ունեցած իրադարձություններից․ 
բ) 
նոր հաշվապահական հաշվառման քաղաքականության ընդունումը այնպիսի գործառնու​թյունների, այլ դեպքերի և իրադարձություն​ների համար, որոնք նախկինում տեղի չեն ունեցել կամ հանդիսացել են ոչ էական․ 
գ)
անցումը չափման ինքնարժեքի մոդելին, երբ իրական արժեքով այլևս մատչելի չէ արժանա​հա​վատ չափում (կամ հակառակը) այն ակտիվի համար, որը ՀՀՀՀՍ-ն այլապես կպահանջեր չափել իրական արժեքով: 
2.4
 Հաշվապահական հաշվառման քաղաքականության փոփոխությունների կիրառումը․ 
Կազմակերպությունը հաշվապահական հաշվառման քաղաքակա​նությունը փոփոխելիս պետք է` 
ա) 
ՀՀՀՀՍ-ի (ՀՀՀՀՍ-ի որևէ բաժնի) պահանջների փոփոխման արդյունքում առաջացող հաշ​վապահական հաշվառ​ման քաղաքականության փո​փոխությունը հաշվառի այդ փոփոխությունում նախատեսված անցումային դրույթների հա​մաձայն (եթե այդպիսիք կան). 
բ) 
հաշվապահական հաշվառման քաղաքա​կա​նության բոլոր այլ փոփոխությունները հաշվառի հետընթաց:
Հետընթաց կիրառումը հաշվապահական հաշվառման նոր քաղաքականության կիրառումն է գործառնությունների, այլ դեպքերի և իրադարձությունների նկատմամբ այնպես, կարծես այդ քաղաքականությունը միշտ կիրառվել է: 

Հետընթաց վերահաշվարկը ֆինանսական հաշվետվությունների տարրերի գումարների ճանաչ​ման, չափման և բացահայտման ուղղումն է այնպես, կարծես նախորդող ժամանակաշրջանի սխալը երբեք չի եղել:

Հետընթաց կիրառում 
Երբ հաշվապահական հաշվառման քաղա​քա​կանության փոփոխությունը կիրառվում է հետընթաց, կազմակերպությունը պետք է ճշգրտի ամենավաղ ներկայացված ժամանակաշրջանի զուտ ակտիվնե​րի/սե​փա​կան կապիտալի համապատասխան հոդվածների սկզբնական մնացորդները, որոնց առնչվում են փոփո​խու​թյունները, ինչպես նաև յուրաքանչյուր ներկայացված նախորդող ժամանակաշրջանի համար ֆինանսական հաշվետվություններում բացահայտված այլ համադրելի գումարներն այնպես, կարծես թե հաշվապահական հաշվառման նոր քաղաքականությունը ի սկզբանե կիրառվել է:

Հետընթաց կիրառման սահմանափակումներ․ 
Երբ պահանջվում է հետընթաց կիրառում, ապա հաշվապահական հաշվառման քաղաքականության փոփոխությունը պետք է կիրառվի հետընթաց, բացառությամբ այն դեպքերի, երբ անիրագործելի է որոշել կամ այդ փոփոխության` կոնկրետ ժամանակաշրջանին վերաբերող (վերագրելի) ազդեցությունը, կամ այդ փոփոխության կուտակային ազդեցությունը: 
Պահանջի կիրառումը համարվում է անիրագործելի, երբ կազմակերպությունը չի կարողանում կիրառել այդ պահանջը` դրա կատարման համար բոլոր խելամիտ ջանքերը գործադրելուց հետո: Նախորդող կոնկրետ ժամանակաշրջանի համար հաշվապահական հաշվառման քաղա​քականության փոփոխության հետընթաց կիրառումը կամ սխալն ուղղելու նպատակով հետ​ընթաց վերաներկայացման կատարումը անիրագործելի է, եթե` 
ա)
հետընթաց կիրառման կամ հետընթաց վերաներկայացման հետևանքները որոշելի չեն

բ) 
հետընթաց կիրառումը կամ հետընթաց վերաներկայացումը պահանջում է ենթադրություն​ներ կազմակերպության ղեկավարության մտադրություների մասին, որոնք կարող էին լինել այդ ժամանակաշրջանում․ կամ 
գ)
հետընթաց կիրառումը կամ հետընթաց վերաներկայացումը պահանջում է գումարների նշանակալի գնահատումներ և անհնար է օբյեկտիվորեն այլ տեղեկատվությունից տարան​ջատել այդ գնահատականների մասին տեղեկատվությունը։ 
Երբ անիրագործելի է որոշել մեկ կամ ավելի նախորդող ժամանակաշրջաններ ներառող հաշվետվությունների փաթեթում բացահայտված համադրելի տեղեկատվության վրա կոնկրետ ժամանակակաշրջանին վերաբերող հաշվապահական հաշվառման քաղաքականության փո​փո​խության հետևանք​ները, ապա կազմակերպությունը ակտիվների և պարտավորությունների հաշվեկշռային արժեքների նկատմամբ կիրառում է հաշվապահական հաշվառման նոր քաղաքականությունը սկսած այն ամենավաղ ժամանակաշրջանի (որը կարող է լինել ընթացիկ ժամանակաշրջանը) սկզբից, որի համար հետընթաց կիրառումն իրագործելի է: 

Երբ ընթացիկ ժամանակաշրջանի սկզբի դրությամբ բոլոր նախորդող ժամանակաշրջանների վրա հաշվապահական հաշվառման նոր քաղաքականության կիրառման կուտակային հետևանքի որոշումն անիրագործելի է, ապա կազմա​կեր​պությունը ճշգրտում է համադրելի տեղեկատվությունը հնարավոր ամենավաղ ամսաթվից սկսած` հաշվապահական հաշվառման նոր քաղաքականությունը առաջընթաց կիրառելու համար:

Հաշվապահական հաշվառման քաղաքականությունում փոփոխության բացահայտում․ 
Երբ ՀՀՀՀՍ-ի փոփոխությունը ազդեցություն է ունեցել ըն​թացիկ ժամանակաշրջանի կամ ցանկացած նախորդ ժամա​նա​կաշրջանի վրա, կամ կարող է ազդե​ցու​թյուն ունենալ հե​տա​գա ժամանակաշրջանների վրա, ապա կազմակերպությունը պետք է բացահայտի հետևյալը՝ 

ա)
ՀՀՀՀՍ-ի համապատասխան բաժնի անվանումը. 

բ)
երբ կիրառելի է` այն փաստը, որ հաշ​վապահական հաշվառման քաղաքականության փո​փոխությունն իրականացվում է այդ փոփոխությունում նախատեսված անցումային դրույթների հա​մաձայն. 

գ) 
հաշվապահական հաշվառման քաղաքակա​նության փոփո​խության բնույթը. 

դ) 
ընթացիկ և ներկայացված յու​րա​քանչյուր նախորդող ժամա​նա​կաշրջանի համար ճշգրտման գումարները՝ այնքանով, որքանով իրագործելի է` ֆինանսական հաշ​վետ​վու​թ​յունների յուրա​քան​չ​յուր ազ​դե​ցություն կրած տողային հոդվածի համար. 

ե) 
ներկայացված ժամանա​կա​շրջաններին նախորդող ժամա​նա​​կա​շրջաններին վերաբերող ճշգրտման գումարը՝ այնքանով, որքանով իրագործելի է. 

զ) 
բացատրություն, եթե անիրագործելի է որոշել վերը նշված` «դ» և «ե» կետերով բացահայտման ենթակա գումարները: 

Հաշվապահական հաշվառման գնահատումներում փոփոխություններ
Ծառայությունների մատուցման կամ այլ գործունեության իրականացման ներհատուկ անորոշությունների հետևանքով ֆինանսական հաշվետվությունների բազմաթիվ հոդվածներ չեն կարող ճշգրիտ չափվել, այլ կարող են միայն գնահատվել

Հաշվապահական հաշվառման գնահատում​ներում փոփոխությունները ակտիվի կամ պարտա​վորության հաշվեկշռային արժեքի կամ ակտիվի պարբերաբար սպառվող մեծության ճշգր​տումն է, որն առաջանում է ակտիվների և պարտավորությունների ընթացիկ վիճակի և դրանց հետ կապված ակնկալվող ապագա օգուտների և պարտականությունների գնահատումից: 

Հաշվապահական հաշվառման գնահատումներում փոփոխություններն առաջանում են նոր տեղեկատվության ստացման կամ նոր հանգամանքների առաջացման հետևանքով և, հետևա​բար, չեն համարվում սխալների ուղղում: 
Կազմակերպության գործունեությանը ներհատուկ անորոշությունների հետևանքով, ֆինանսական հաշվետվությունների բազմաթիվ հոդվածներ չեն կարող ճշգրիտ չափվել, այլ կարող են միայն գնահատվել: Գնահատումն ընդգրկում է դատողություններ` հիմնված առկա և արժանահավատ վերջին տեղեկատվության վրա: Oրինակ, կարող է պահանջվել ստորև նշվածների գնահատումներ՝ 
ա) 
պետությանը հասանելիք հարկային հասույթներ․ 
բ)
չհավաքագրվող հարկերից առաջացող անհուսալի պարտքեր․ 
գ) 
պաշարների հնացվածություն․ 
դ) 
ամորտիզացվող ակտիվների օգտակար ծառայություն: 
Այսպիսի դեպքերում ՀՀՀՀՍ-ի 10-րդ բաժինը չի պահանջում վերանայել նախկինում կատարված գնահա​տումների արդյունքները և համապատասխանա​բար ճշգրտել նախորդ ժամանակաշրջանների ֆինանսական հաշվետվություններում արտացոլված տեղեկատվությունը, այլ պահանջում է այդ նոր գնահատումը կիրառել միայն առաջընթաց: 
Կիրառվող չափման հիմունքի փոփոխությունը հաշվապահական հաշվառման քաղաքա​կա​նության փոփոխություն է և չի համարվում հաշվապահական հաշվառման գնահատում​ների փոփոխություն: 

Այն դեպքում, երբ դժվար է տարբերակել հաշվապահական հաշվառման քաղա​քա​կանության փոփոխությունը հաշվապահական հաշվառման գնահատման փոփո​խու​թյունից, ապա փոփոխությունը դիտվում է որպես հաշվապահական հաշվառման գնահատման փոփոխություն: 
Կազմակերպության հաշվապահական հաշվառման գնահատման փոփոխության հետևանքը, պետք է ճանաչվի առաջընթաց` արտացոլվելով հավելուրդի կամ պակասուրդի մեջ (բացառությամբ այն փոփոխության, որը առաջացնում է ակտիվների և պարտա​վորությունների փոփոխություն կամ առնչվում է զուտ ակտիվների/սեփական կապիտալի որևէ հոդվածի հետ)` 
ա) 
փոփոխման ժամանակաշրջանում, եթե փոփոխությունն ազդում է միայն հաշվետու ժամանակաշրջանի վրա․ կամ 
բ)
փոփոխման ժամանակաշրջանում և հետագա ժամանակաշրջաններում, եթե փոփոխությունն ազդում է երկուսի վրա էլ: 
Այնքանով, որքանով հաշվապահական հաշվառման գնա​հատ​ման փոփոխությունն առաջացնում է ակտիվների և պարտա​վորությունների փոփոխություն կամ առնչվում է զուտ ակտիվ​ների/սեփական կապիտալի որևէ հոդվածի հետ, այն պետք է ճանաչվի համապատասխան ակտիվի, պարտավորության կամ զուտ ակտիվի/սեփական կապիտալի հոդվածի հաշվեկշռային արժեքի ճշգրտման միջոցով` փոփոխության ժամանակա​շրջանում:

Գնահատումներում փոփոխությունների բացահայտում․ 
Կազմակերպությունը պետք է բացահայտի հաշվապահական հաշվառման գնա​հա​​տումներում ցան​կա​ցած փոփոխության բնույթը և ընթացիկ ժամա​նակաշրջանում ակտիվների, պարտա​վորութ​յուն​նե​րի, հասույթների և ծախսերի վրա դրա ազ​դեցության գումարը: 

Եթե կազմակերպության համար իրագործելի է գնահատել մեկ կամ ավելի ապագա ժամանա​կա​շրջան​նե​րում այդ փոփոխության ազդեցությունը, ապա կազմակերպությունը պետք է բացահայտի այդ ազդեցության գումարը:

4.
 Սխալներ 
Սխալներ․
Նախորդող ժամանակաշրջանի սխալները կազմակերպության մեկ կամ մեկից ավելի նախորդող ժամանակաշրջանների ֆինանսական հաշվետվություններում կատարած բացթո​ղում​ներն ու ոչ ճիշտ ներկայացումներն են, որոնք առաջանում են այն արժանահավատ տեղեկա​տվությունը չօգտագործելու կամ ոչ ճիշտ օգտագործելու արդյունքում, որը` 
ա) 
մատչելի էր, երբ այդ ժամանակաշրջանների ֆինանսական հաշվետվությունները վավե​րաց​վել էին հրապարակման (ներկայցման)  համար․ և 
բ) 
խելամտորեն ակնկալվում է, որ կարող էր ստացվել և հաշվի առնվել այդ ֆինանսական հաշվետվությունները պատրաստելիս և ներկայացնելիս: 
Սխալները ներառում են թվաբանական սխալների, հաշվապահական հաշվառման քաղաքականության կիրառման սխալների, փաստերի ոչ ճիշտ ներկայացման կամ սխալ մեկնաբանության հետևանքները և կեղծիքը: 
Ֆինանսական հաշվետվությունները չեն համապատասխանում ՀՀՀՀՍ-ին, եթե դրանք պարունա​կում են էական սխալներ կամ այնպիսի ոչ էական սխալներ, որոնք կատարվել են միտումնավոր` կազմակերպության ֆինանսական վիճակի, գործունեության արդյունքների կամ դրամական միջոցների հոսքերի վերաբերյալ որոշակի պատկեր ներկայացնելու միտումով: 

Տվյալ ժամանա​կաշրջանում հայտնաբերված ընթա​ցիկ ժամանակաշրջանի պոտենցիալ սխալներն ուղղվում են նախքան ֆինանսական հաշվետվությունների` հրապարակման համար հաստատումը: 

Սխալները տարբերվում են հաշվապահական գնահատումներում փոփոխություններից նրանով, որ վերջիններս պայմանավորված են հետագա ժամանակաշրջաններում նոր տեղեկատվության ստացմամբ, այլ ոչ թե նախկինում առկա տեղեկատվության սխալ մեկնաբանմամբ: 

Կազմակեր​պու​թյունն ուղղում է նախորդող ժամանակաշրջանի էական սխալները հետընթաց` դրանց հայտնաբերումից հետո հրապարակման համար հաստատված ֆինանսական հաշվետվությունների սկզբնական փաթեթում` 

ա)
վերահաշվարկելով ներկայացված այն նախորդող ժամա​նա​կաշրջանի (ժամանակաշր​ջանների) համեմատելի գումարները, որոնցում տեղի է ունեցել սխալը․ կամ 
 բ) 
եթե սխալը տեղի է ունեցել նախքան մինչև ներկայացված ամենավաղ ժամանա​կաշրջանը, վերահաշվարկելով ակտիվ​ների, պարտավորությունների և զուտ ակտիվ​ների/սեփական կապիտալի սկզբնական մնացորդները ներկայացված նախորդող ամե​նավաղ ժամանակաշրջանի համար: 
Հետընթաց վերահաշվարկման սահմանափակումները 
Նախորդող ժամանակաշրջանի սխալը պետք է ուղղվի հետընթաց վերահաշվարկմամբ, բացառությամբ այն դեպքերի, երբ անիրագործելի է որոշել այդ սխալի՝ կոնկրետ ժամանակաշրջանին վերաբերող (վերագրելի) հետևանքները կամ դրա կուտակային հետևանքները: 
Երբ անիրագործելի է որոշել մեկ կամ ավելի նախորդող ժամանակաշրջաններ ներառող հաշվետվություններում ներկայացված համադրելի տեղեկատվության վրա կոնկրետ ժամա​նակակաշրջանին վերաբերող սխալի հետևանքները, ապա կազմակերպությունը պետք է վերա​հաշվարկի այն ամենավաղ ժամանակաշրջանի (որը կարող է լինել ընթացիկ ժամանակաշրջանը) ակտիվների, պարտավորությունների և զուտ ակտիվների/սեփական կա​պիտալի սկզբնական մնացորդները, որի համար հետընթաց վերահաշվարկումն իրագործելի է: 
Երբ ընթացիկ ժամանակաշրջանի սկզբի դրությամբ բոլոր նախորդող ժամանակաշրջաններին վերաբերող սխալի կուտակային հետևանքի որոշումն անիրագործելի է, ապա կազմակերպու​թյունը պետք է վերահաշվարկի համադրելի տեղեկատվությունը հնարավոր ամենավաղ ամսաթվից սկսած` սխալն առաջընթաց ուղղելու համար:

Նախորդ ժամանակաշրջանի սխալների բացահայտում․ 
Նախորդ ժամանակաշրջանի սխալների վերաբերյալ կազմակերպությունը պետք է բացահայտի հետևյալը` 

ա) 
նախորդ ժամանակաշրջանի սխալի բնույթը. 

բ) 
յու​րա​քանչյուր նախորդող ժամա​նա​կաշրջանի համար ֆինանսական հաշվետ​վու​թ​յունների յուրա​քան​չ​յուր ազդե​ցություն կրած տողային հոդվածի համար ճշգրտման գումարները` այնքանով, որքանով իրագործելի է. 

գ) 
այնքանով, որքանով իրագործելի է` ներկայացված ամենավաղ նախորդ ժամանակաշրջանի սկզբի դրությամբ ուղղման գումարը. 

դ) 
եթե հետընթաց վերահաշվարկումն անիրագործելի է նախորդող կոնկրետ ժամանակաշրջանի համար, այն հանգամանքները, որոնք նպաստել են այդպիսի իրավիճակի առաջացմանը, և նկարագրություն` ինչպես և երբ է այդ սխալն ուղղվել: 

